
Leev Lück et is widder esu wigg – se is do de Advents- und Weihnachtszick 

un dozu e Jedeech vum Willi Nettesheim: 

 

Weihnachtsmaat 
 
Wann Engks vum Johr de Blosmusik 
spillt Musik för de Weihnachtszick, 
wann klein Karesselepädcher 
driehen noh de Weihnachtsleedcher, 
wann us der Eifel, fresch jefällt, 
de Dannebäum sin opjestellt 
un an dä Bäum die Stänepraach 
strohlt wie zo Bethlehem die Naach, 
dann es wie immer anjesaat, 
unsere Besök om Weihnachtsmaat. 
 
Wann et do rüsch noh Plätzjer, Woosch, 
noh Jrog un Jlöhwing jäjen Dosch, 
Marzipan, Spekelatius, 
noh Pefferkoche, schön met Joß, 
noh Riesebrotwösch, meterlang, 
noh Rievkoche op jedem Jang, 
noh Nonnefützjer, Schukelad, 
noh dausend Döffjer op däm Maat, 
dann wesse meer, dat die Jeröch, 
su sin wie us der Weihnachtsköch. 
 
Wann dann uns Quös en jroße Haufe, 
klävrije Zuckerwatt sich kaufe, 
Mandele un Zuckerplätzjer, 
udder Hunnichkoche-Hätzjer, 
wann Mamm un ich, för nit zo freere, 
uns e Jlöhwingche spendeere, 
wa' mer dann luust're, loore, esse 
un och et Drinke nit verjesse, 
dann spöre meer em Hätz et wal, 
et Weihnachtsfeß, dat es allt bahl. 
 
Wann an jede Eck meer finge, 
Pöppcher, janz us Postelinge 
un an jeder Bud belore 
Strühstäncher un Holzfijore, 
wa' mer üvverall bejäne 
Jlosblöser un Kätzemöhne, 
wann Puuteauge üvverlaufe 
an jroße, bungkte Spillzeuchhaufe, 
wa' mer dreimol rundjejange, 
hät Chreßfeß beinoh anjefange.    
 
 
 
 

 


